
        
            
                
            
        

    
	Ч. ОЙДОВ

	ДОЛООДОЙ ХҮҮ
(3 бүлэг, 5 үзэгдэлтэй хөгжимт жүжиг)

	“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОЛООДОЙ ХҮҮ

	3 БҮЛЭГ, 5 ҮЗЭГДЭЛТЭЙ ХӨГЖИМТ ЖҮЖИГ

	 

	Энэ жүжгийг баатарлаг туульсаас сэдэвлэн 1940—1942 онд бичжээ. Энэ жүжгийн зохиол октябрийн социалист их хувьсгалын 25 жилийн ойд зориулсан уран бүтээлийн 3 дугаар уралдаанд 3 дугаар байр эзэлсэн юм. Түүнийг Амгалан дахь Сүхбаатарын нэрэмжит үлгэр жишээ клубт анх тоглоод, гар бичмэлээр төв, орон нутгийн клубүүдэд тараажээ. Тэгээд 1947 онд «Сайн дурын уран сайханчдад тусламж» сэтгүүлд хэвлэгджээ. Энд энэхүү хэвлэгдсэн эхээр нь хэвлэв.

	 


Тоглогчид:

	Долоодой — Хорь эргэм настай, баатар зоригтой

	Уранчимэг — Долоодойн гэргий

	Баавгай — Үлгэрийн баатар, тусархаг

	Ханхүү — Шунаг, дээрэнгүй

	Хаан — Хар санаатай

	Зүүн түшмэл — Хэрцгий харгис

	Баруун түшмэл — Ухаан бодолтой, шударга

	Харийн хааны элч

	Үлгэрч өвгөн

	Лам

	Мангас

	Хатагтай — Эрхий мэргэн баатар агсны хатан

	Бусад хүмүүс ба мангасынхан


НЭГДҮГЭЭР ҮЗЭГДЭЛ

	Ой мод, хад чулуугаар бүрхсэн нуурын хөвөө, алсад үзүүр хязгааргүй далай мэт нуур цэлийн харагдана. Хөшиг нээхэд Уранчимэг ганцаар хонь хариулж явах ба цэцэг жимс түүж байна. Гэтэл Долоодой туйлын баяртай гүйн ирэв. 

	Уранчимэг — Чи яагаад оройтож ирэв?

	Долоодой — Би ирэх замаасаа сайхан юм олсон, тэгээд оройтож ирлээ.

	Уранчимэг (гайхаж) — Сайхан юм аа! Сайхан юу олов чи?

	Долоодой — Чухам юу олсон баймаар байна даа, чи таа даа!

	Уранчимэг — Юу олсон юм бол доо (Бодно).

	Долоодой — За за, чи яасан ч миний олсон юмыг таахгүй, би өөрөө хэлж өгье.

	Уранчимэг — Байз байз зам дээрээс олсон биз? 

	Долоодой — Тийм ээ, зам дээрээс ...

	Уранчимэг — Аа тэгвэл идэж уух л юм олсон биз. 

	Долоодой — Биш ээ биш, идэж уух юм бол би биедээ аваад ирдэг юм биш үү.

	Уранчимэг — Тэгвэл нум сум уу, илд олсон уу?

	Долоодой —Үгүй үгүй, чи ер таахгүй байна. Идэж уух ч юм биш, өмсөж зүүх ч юм биш. 

	Уранчимэг — Тэгээд юу вэ, тэр чинь?

	Долоодой — Тэгээд үү, тэр тэгээд нэг л сонин юм даа.

	Уранчимэг — Алив тэр сонин юмыг чинь үзье. 

	Долоодой — Хожим үз би чам дээр ирэхдээ тэнд нуучхаад ирсэн. 

	Уранчимэг — Яагаад нуух гэж. 

	Долоодой — Чухам юу юм бэ гэдгийг нь сайн танихгүй, тэгээд гэтэл... 

	Уранчимэг — Тэгвэл юу ч биш нь үнэн, юм оллоо гэж худал байлгүй дээ. 

	Долоодой —Үгүй үгүй, би нээрэн юм одсон, танигдахгүй сайхан юм шүү. Хоёулаа явж үзье. 

	Уранчимэг —Тэгвэл явъя, хоёулаа манай аавд аваачиж үзүүлье, аав лав танина даа. 

	Долоодой — Тэгье, танай аавд аваачиж үзүүлье (гэж тайзны нөгөө хэсгээс нуусан юмаа гаргаж). Энэ юу вэ?

	Уранчимэг (баярлаж) — Нээрэн яасан сайхан юм бэ. Заавал хэрэгтэй эд байх, бушуухан явж үзүүлье. 

	Долоодой — Нэгэнт олж авсан юманд юу ч гэж яарах юм бэ дээ, эндээ жаахан байж цэцэг жимс түүж, бас хэрэгтэй ч юм уу, үгүй ч юм уу хэн мэдэх вэ, үгүй дээ энэ саваа дүүргээд явъя. 

	Уранчимэг — Бушуухан дүүргээд явъя (гэж хоёулаа цэцэг жимс түүнэ). 

	Долоодой — (Орчин тойрны байгалийн байдлыг харж бахархан байснаа) янаглаж дурласан бид хоёрт гэр орон болж өлзийгөө өгсөн буянтай нутаг юм даа. 

	Уранчимэг — Бид хоёр анх яг л энэ хадан дээр болзож уулздаг сан. Тэгэхэд өвөл байсан. Энэ хад чулуу, мод цөм цав цагаан цасанд дарагдаж энэ хавийн юм бүгд хөлдүү байсан. 

	Долоодой — Тийм ээ, нуурын ус тошин хальж хөлдөөд л уул хад шиг харагддаг сан. Үгүй чи яагаад намайг дандаа энэ хадан дээр хүлээе гэж болздог байсан бэ, чи энд тийм их дуртай юм гэж үү?

	Уранчимэг — Харин ээ! Өөр газрыг олдоггүй, энд л зүгээр шиг санагддаг юм.

	 

	Хоёул дуулах нь:

	Хад модны сайхан нь

	Халуун нарыг сүүдэрлэж

	Хайрам хүйтнийг нөмөрлөх 

	Ордон харшаас илүү

	Орогнож болмоор газар байна. 

	 

	Жимст өндөр уулын

	Цэцэгт сайхан талбай дээр

	Чамтай нийлж аваад

	Цэнгэл зугаа хийхэд 

	Цээж минь дүүрэн тэнэгэр

	 

	(Гэтэл хан хүү ирэв)

	Ханхүү — Сайн байцгаана уу?

	Долоодой — Сайн байна аа, та сайн байна уу?

	Ханхүү — Ажиглавал, та нар энэ нутгийн хүмүүс шиг санагдана, надад тус болооч нөхөд өө! Би гэдэг хүн толгойгоо авхуулах болоод байна. 

	Уранчимэг — Харвал та ихээхэн чадалтай эрхэм баян хүн шиг. Яагаад толгойгоо авхуулах гэж?

	Ханхүү — Хаан эцэг өвдөөд их удлаа. Олон янзаар яаж ч аргалуулсан огт тус болсонгүй. Тэгээд нэг мэрэгчээс хэлсэн юм. Өвдөж зовсныг эдгээдэг, үгүйрч хоосорсныг тэтгэдэг морин толгойн чинээ молор эрдэнийг олж ирвэл эдгэнэ гэж, би түүнийг эрхээр гарч өдий төдий сар хоногоор алс газар яваад холын гүрний хүчирхэг нэгэн хаанаас мянга мянган хонь, мянга мянган адуу, бас тийм үхэр, тэмээ, тэгээд өдий төдий юмаар сольж авсан юм, арай гэж олсон түүнийгээ авчрах замдаа гээчихлээ. Хэрэв тэр эрдэнэ үгүйгээр харивал түүнийг эрээр гарсан өдий төдий хүмүүс цөм толгойгүй болно, нөхөд минь надад тус болж эрэлцэж өгөөч!

	Уранчимэг — Та чинь ингэхэд хан хүү юү?

	Ханхүү — Тийм ээ, би хан хүү (Долоодой, Уранчимэг нар ёслон мөргөнө). 

	Долоодой — Эр хүний эндэгдэл хэнд ч ялгаагүй тохиолдоно, танай тэр гайхамшигт эрдэнийг би олсон, энэ мөн үү (гэж гаргаж өгнө). 

	Ханхүү (баярлаж) — Эрдэнэ, эрдэнэ, манай эрдэнэ мөн байна, та хаанаас олов?

	Долоодой — Би зам дээрээс олсон юм, танай эрдэнэ мөн бол ав. 

	Ханхүү — Уулнаас өндөр ачтай, далайгаас гүн тустай, сайн хүн чиний сайхан санааг магтъя. Эрдэнээс илүү амийг аварч тусалсан чамд энэ эрдэнийг өгөвч ачийг хариулж чадашгүй. 

	Долоодой — Хаан эцэг чинь өвчтэй байгаа юм бол эрдэнээ аваачиж одоохон эдгээ. 

	Ханхүү — Сайн хүн чиний ачийг би юугаар хариулах ёстой вэ? 

	Долоодой — Надад юу ч хэрэггүй, ах дүү шиг сайн нөхөр болоорой. 

	Ханхүү — Үгүй чиний ачийг заавал хариулах ёстой. 

	Долоодой — Тус боллоо гэж би чамаас хариу авбал тус болсон болохгүй, иймд би чамаас юу ч авахгүй. 

	Ханхүү — Чи тийм баян гэж үү?

	Долоодой — Ядуу ч гэсэн тэр. 

	Ханхүү — Энэ олон мад чинь та нарын мал уу?

	Уранчимэг — Үгүй, хүний мал. Бид хариулдаг юм аа.

	Ханхүү — Хэний мал гэж!

	Долоодой — Энэ мал бол манай нутгийн Болд баян гэгчийн мал аа, бид тэдний хоньчин. 

	Ханхүү — За сайн нөхөд минь баяртай, хаан эцгийг эдгэсэн хойно ирж ачийг чинь хариулъя. 

	Долоодой — Уранчимэг нар сайн морилоорой (Ханхүү явах гэснээ эргэж), — Сайн нөхөд өө! Та хоёр чинь ах дүү хоёр уу?

	Долоодой — Биш ээ, бид хамаагүй улс. 

	Ханхүү — Яагаад хамаагүй улс гэж, үгүйдээ дурлаж амрагласан хүмүүс биш гэж үү. 

	Долоодой — Тийм ээ, энэ миний амраг. 

	Ханхүү — Тэнгэр өршөө! Ийм сайхан улс ингэж нийлсэн нь лав эртний ерөөл, бурхны ивээл биз ээ, за баяртай нөхөд өө! (гээд хан хүү явлаа)

	Уранчимэг — Энэ хан хүү бид хоёрын явдлыг юунд их сонирхов?

	Долоодой — Зүгээр л асуусан биз. 

	Уранчимэг — Үгүй заавал учир бий байгаа, сүүлдээ нэг л хачин болоод байсан биш үү? Арай хулгайлж авсан гэж бодоогүй байгаа. 

	Долоодой — Хаанаас даа, өөрөө хаясныгаа мэдээд эрж явсан шүү дээ.

	Уранчимэг — Тэгээд чи тийм үнэтэй эрдэнийн оронд юу ч авахгүй гэж үү? 

	Долоодой — Хүний юмыг олоод оронд нь юу авдаг юм бэ, тэгээд ч надад юу хэрэгтэй юм бэ, чи л байснаас хойш надад юу ч хэрэггүй, чамд бас тийм биш үү. Би л байснаас хойно чамд юу хэрэгтэй юм бэ. Хонио хариулаад л, хоолоо олж идээд л, бие биедээ хайртай дуртай яваад байвал боллоо. 

	Уранчимэг — Тийм нь ч тийм, тэгэхэд чи бид хоёр хоёул гэр орон хоосон ядуу, юугаараа айл болж аж төрөх вэ?

	Долоодой — Ер юу эс мундах вэ дээ, амьд явсан хүн алтан аяганаас ус ууна гэж, амьд л явсан цагт арга нь олдох биш үү, ай харин үхэж орхивол юу болохыг мэдэхгүй. 

	Уранчимэг — Үгүй, тэр эрдэнэ бидэнд байсан бол их хэрэг байсан юм сан. Бид нутаг хошуугаараа хувааж хэрэглээд л ах дүү бүгдээрээ баян элбэг болоод сайн сайхан амьдрах байсан юм. 

	Долоодой — Тэгвэл хан хүү дахиж бидэн дээр ирнэ гэсэн шүү дээ. Тэгэхэд нь хэдэн хоног хэрэглээд өгъе гэж аваад нутаг хошуу бүгдээр баян элбэг болоод буцааж өгье. 

	Уранчимэг — (Эргэлзэн) Түүнийг бидэнд өгөх болов уу даа. Гэтэл (Зовлонд тохиолдсон нэгэн баавгай үзэгдэв, түүний шүд нь өвдсөн байжээ). 

	 

	Баавгайн дуулах нь:

	Балын амтанд болсоор 

	Бармын шүдийг мэдсэнгүй 

	Шүд, шүд, шүд, 

	Хорхойд идэгдсэн шүд 

	Гол тасартал өвчилж 

	Ёо ёо, ёо, 

	 

	Амттай балыг дахиад 

	Амсаж үзэхийг байя. 

	Шүд, шүд, шүд.

	Өвчтэй муу шүдийг 

	Эмнээд өгдөг ч болоосой. 

	Ёо ёо, ёо. 

	 

	Уранчимэг — Та яачихсан баавгай вэ?

	Баавгай — Шүд (гээд толгой сэгсэрнэ). 

	Долоодой — Олон хоног өвдөж байна уу? 

	Баавгай — Олон олон (гэж толгой дохино). 

	Уранчимэг — Зайлуул, эдгээгээд өгөх юм сан. 

	Долоодой — Би чамайг эдгээж өгье! 

	(Баавгай зөвшөөрөн толгой дохино) 

	Долоодой — Амаа ангай! (Аманд нь гараа хийж) Гар битгий хазаарай. 

	(Баавгай бархирна.)

	Долоодой — Зүгээр зүгээр, одоохон зүгээр болно гэж хэд хэдэн шүд авч хаяв). 

	(Баавгай улам бархирна)

	Долоодой — Одоохон зүгээр болно, байз байз, гар л битгий хазаарай! Одоо яаж байна. 

	Баавгай — Арай дээр болсон шиг. 

	Долоодой — Удахгүй бүр зүгээр болно. Амаа ангайлгүй хамхиад жаалхан суу, салхи авхуулбал мөд эдгэхгүй шүү, намайг болно гэтэл битгий ангай, дахиад.

	(Баавгай толгой дохино)

	Долоодой — Уранчимэг ээ! Ус аваад ир 

	(Уранчимэг ус авчрав). 

	Долоодой — (Баавгайн толгойг шавших зэргээр энэ тэр болсноор) За одоо зүгээр, өвчингүй болсон. 

	Баавгай — (туршиж үзээд) Нээрээ зүгээр болов (гэж инээдэмтэй, сайхан бүжиг бүжиглэж гарав). 

	 

	(Долоодой, Уранчимэг нар элгээ хөштөл инээн цэнгэж байхад хөшиг хаана)



	




	ХОЁРДУГААР ҮЗЭГДЭЛ

	Эзэн хааны орд. Эзэн хаан, хан ширээндээ сууж, түүний баруун зүүн гарт төрийн ихэс түшмэд зогсож, бусад бараа бологчид ба амь сахих баатрууд дагалджээ. 

	Хөшиг нээхэд

	Ханхүү — (Хааны, өмнө ёслон мөргөж) Хаан эцэг өршөөн соёрх, өчүүхэн хөвгүүн би, хаан аавын зарлигийг чармайн дагаж олддоггүй ховор эрдэнийг хичээн олж ирсэн билээ. 

	Зүүн түшмэл — Хаан эзний лагшин чилээгүй, тунгалаг тавтай болсон явдал бол ганцхан хан хүүгийн гайхамшигт ачлал мөн. Ийм олддоггүй ховор эрдэнийг ганцхан хан хүү л олж чаджээ. 

	Xаан — Хаан эцгийнхээ орыг гишгэж, нэрийг хадгалан чадах эрийн ид эрдэм бүрэн төгөлдөр баатар хүү чи, миний хаан төр, эрх жаргалыг энэ ертөнцөд орлон хоцрохоор дээд тэнгэрээс заяагдсан хүчит тэнгэрийн хүү билээ. Чи намайг үхлийн аюулаас аварч, олдошгүй ховор эрдэнийг олж ирлээ. 

	Би чамд энэ ертөнцийг бүхлээр нь шагнавч миний хүсэл ханахгүй, чи одоо юу хүснэ вэ, өсөж бойжсон идэр биетэй, зангирч бэхэжсэн хүдэр гартай чи, хаан эзэн зэргээ хүснэ үү. 

	Ханхүү — Хаан эцгийг амьд мэнд цагт надад тийм хүсэл ергүй, харин өөр хүсэх хүслэн байна. Үүнийгээ айлтгая гэтэл хатан ээж нэгэнт эндгүй учир, дараа хаан эцэг, хатан ээжийг бүрдэж ирсэн хойно айлтгая, одоо айлтгах зүйл нэг байна. Би тэр эрдэнийг харийн хүчирхэг нэгэн хаанаас мянга мянган мал дээр мянга мянган боолыг өгөхөөр сольж авсан юм. Одоо тэр амласан боол, малыг өгөх хугацаа өнгөрөөд байна. 

	Баруун түшмэл — (Толгой сэгсэрч) Бараг бүхэл гүрнээ өгөх гэж үү?

	Хаан (Айж) — Чи тийм их хүн, малыг хаанаас яаж олно гэж бодов. 

	Ханхүү — Бачимдаж сандарсан энэ цагт, урьдаар хаан эцгийгээ тэнхрүүлээд авъя, тэгснээс хойш арга нь олдоно биз гэж бодлоо би, хэрэв тэр хааныг юмаа нэхээд ирвэл танай эрдэнэ тус болоогүй, намайг ирэхэд хаан эцэг эдгээд байсан, эрдэнээ буцааж ав гэж хэлнэ. 

	Зүүн түшмэл — Тэгээд тийм олдошгүй эрдэнээ буцааж өгөх гэж үү?

	Xаан — Хайран эрдэнэ... (гэтэл)

	Ханхүү — Үгүй, өгөхгүй, та нар ирээдүйг бодож юунд сэтгэлээ зовно вэ, тэр цагт би мэднэ. 

	Xаан — Нээрээ хан хүүгийн хэлдэг зөв байна. Тэр эрдэнийг бид яасан ч буцааж өгөхгүй. Тэр цагийг болоход миний ухаант хүү аргална. 

	Зүүн түшмэл — Бид, хан хүүгийн энэ цэцэн мэргэн ухааныг бүгдээр даган баясъя. (Гэтэл саяхан эдгэрч, тэнхэрсэн дорой биетэй хаан олон хүний хөл хөдөлгөөнд суларч, муудсан ажээ. Дорой дуугаар...)

	Би сэрүүн ордонд хатан дээрээ очъё, энд чинь үймээн шуугиан ихтэй, сая тэнхэрсэн дорой биед яасан хэцүү юм бэ (гэснээ хан хүүд) Баатар хүү чи тэнд, очиж хаан эцэг, хатан ээждээ хүслээ айлтга

	Ханхүү — Хаан эцгийн зарлигийг дагая (Хаан явав. Хааныг ордон даяар хүндэтгэн ёсолж гаргаж өгөв). Гэтэл:

	Ханхүү — (Ганцаараа үлдэж нэг хэсэг бодол болон уйтгарлаж байснаа) Би чухам яахыг ч мэдэхгүй байна. Тийм сайхан охиныг гэргий болгон авсан Долоодой, чухам тэнгэрийн жаргалыг эдэлж байгаа хүн мөн. (гунигтайгаар) би тэгээд Уранчимэгийг үүрд эзэлж чадахгүй (пауз). Үгүй, чадах ёстой. 

	Би бол нэгэн гүрний хан хүү, тэд бүгдийн эзэн хаан нь би мөн. Тэгэхэд Уранчимэг ч минийх байх ёстой (пауз). Гэтэл би тийм хар буруу санаагүй сүү шиг цагаан санаатай сайн хүнд ач хариулах ёстой биш бил үү? Ач, ач, ач хариулал, сайн муу санаа, үнэн шударга энэ бүгд цөм энэ ертөнцийн хоосон юм. (Пауз). Би тэнгэрээс заяат хааны хүү билээ. Идэр чийрэг бие минь ургаа хад шиг бат, зангидсан гар минь төмөр нударга шиг бэхэжсэн. Би илдээ эргүүлж алалдаад орох сон. Би дайныг хүлээж байна. Алалдааныг хүсэж байна. Хэзээд мартагдашгүй ялалтыг байгуулах, их гавьяаг зөгнөж байна. Чухам бодлоор болж саналаар болдог сон бол би харсныгаа эзэлж, хавьтсаныгаа хөнөөж, санасныгаа хийж явах сан (Пауз). Байз байз, надад ийм баатар бодол, тийм их санааг хэн төрүүлэв. Дээд тэнгэр намайг тэг гэж ятгаж байна шүү, би чухам тэнгэрийн эрх энхрий зүггүй хүүхэд нь мөн. Би дэлхий ертөнц дээр яаж ч эрхэлж байсан миний дур, иймд би Уранчимэгийг авах ёстой, хөндөлдөх хэн, ч байж чадахгүй (Хааныг үдэгсэд ирэв)

	Баруун түшмэл — Ханхүү минь ээ! Эзэнтэн сэрүүн орондоо мориллоо, та одоо хүслээ айлтгах цаг болжээ. 

	Ханхүү — Хүсэл хүсэл, миний хүсэл чухам юу болохыг мэдэхгүй байна. 

	Баруун түшмэл — Яагаад мэдэхгүй байна гэж, таны хүссэн бүгд бүтэх ёстой. 

	Ханхүү — Тийм ээ, надад бүтэхгүй юм гэж юу ч байхгүй, гэвч миний бүтээх гэж байгаа үйл чухам зөв бурууг нь мэдэхгүй байна. 

	Зүүн түшмэл — Ханхүү минь ээ, танай бодсон бүр зөв болох ёстой биш үү. 

	Ханхүү — Та нар мэдэхгүй байна, би тэр эрдэнийг харь хол газраас авчрах замдаа гээчихсэн юм, түүнийг боолын хүү Долоодой олж надад тус болсон юм. Тэр Долоодойн амраг Уранчимэг гэгч хүүхэн бол ертөнцөд хосгүй, лусын охиноос ч хол илүү тийм сайхан охин билээ. 

	Би түүнийг буулган авах хүсэл байна. 

	Баруун түшмэл — Ай хөөрхий зайлуул, хэцүү хэрэг байна. 

	Зүүн түшмэл — Түүнийг өөрийн болгож авахад амархан. 

	Ханхүү — Яагаад амархан гэж, тэр Долоодойг яах вэ?

	Баруун түшмэл — Чухам тийм ачтай хүнийг яах вэ. 

	Зүүн түшмэл — Ханхүү нэгэнт таалж болгоосноос хойш яадаг юм бэ. Хаан хатантан нар зөвшөөрнө, тэгээд авахгүй юү. 

	Ханхүү — Хаан эцэг, хатан ээжээс айсан юм биш ээ, ганцхан Долоодой надад саад болж байна. Түүнийг амьд байгаа цагт Уранчимэг хэрхэвч надад ирэхгүй. 

	Баруун түшмэл — Ханхүү минь ээ! Түүнийг авъя гэж санадгийг бүрмөсөн больчихвол яадаг юм бэ?

	Зүүн түшмэл — Ханхүү та, надад энэ хэргийг нэгэн тийш болго гэж даалгавал би амархан таных болгочхож чадах байна. 

	Ханхүү — Та яаж тийм хялбархнаар чадах юм бэ?

	Зүүн түшмэл — Манай хан төрийн хууль, гүрний заншил жил бүрийн намрын дунд ба сүүл саруудад идэр залуу эр эм хоёр хүнээр лусыг тахидаг биш үү, тэр золиосонд Долоодой, Уранчимэг хоёр таарлаа гээд... гэтэл. 

	Ханхүү — Тэгээд Уранчимэгээр тахих гэж үү?

	Зүүн түшмэл — Үгүй, тэгээд Долоодойгоор дунд сарыг тахина, дараа сар болтол та Уранчимэгтэй нөхцөж түүнийг урвуулж авна. Тэгээд Уранчимэгийн оронд өөр нэг охиноор тахичихгүй юу. 

	Ханхүү — (Баярлаж) Таны арга чухам мэргэн зөв арга байна. Энэ хэргийг танай хэлснээр болгоё. Одоо яах вэ?

	Баруун түшмэл — Би чинь энэ хэрэгт оролцохгүй, та нар түүгээрээ болцгоо. 

	Зүүн түшмэл — Эсгий хийхэд нохой нэмэргүй гэгчээр чи энд хэрэггүй (гээд хан хүүд), одоохон шийдье та өөрөө хаан хатан нарт айлтга, би Уранчимэг Долоодой хоёрыг дуудъя. 

	Ханхүү — Тэгье. Та хөлгүй нуурын хөвөө дээр байдаг Долоодой, Уранчимэг нарыг дуудуул, би хаан эцэг, хатан ээждээ бараалхъя. 

	Баруун түшмэл — Ай хан хүү минь ээ! Дурлаж болсон юмыг тэвчиж бас болдог шүү, санамсаргүй үүсгэл нь хүнд болох бий. Түүнийг сайн бод. Халуун хоёр амрагийг дэмий талаар салгаад, харин сайн сайхан алдар нэрээ үүрд гутаах үйл болгуузай!

	Ханхүү — Нэр алдар гутах юу байсан юм бэ, үгүй, та ингэж юм бүр дээр бидний саналын эсрэг зөрж байдаг. 

	Баруун түшмэл — Болж бүтэхгүй нь нүдний өмнө ил байна, тийм ачтай хүнийг хөнөөгөөд (гэтэл)

	Ханхүү — (уурлаж) Тэгээд, чиний тэр бүтээх сайн арга чинь алив. Хөгшин зөнөг чи дуугүй бай (гээд гарч, одно. Долоодой, Уранчимэг нарыг дуудах зарц одов). 

	Баруун түшмэл — Чи гэмгүй боолыг хөнөөх нүгэлт үйл хийхийгээ зөв сайн юм гэж бодож байна уу? Бурууд эцэс бий, тэр та нарыг өршөөхгүй. 

	Зүүн түшмэл — Яана гэнэ ээ, хө. Чи биднийг харааж байгаа юм уу, би үүнийг чинь хаан эзэндээ айлтгана даа. 

	Баруун түшмэл — Хэлээрэй чи (хэмээн хэрүүл болмоор завдахад) 

	Бараа бологч — Харийн хааны элч гэнэ ээ, нэгэн хүн ордонд бараалхъя гэж байна

	Зүүн түшмэл — Оруул (Харийн элч ирэв). 

	Элч — Хүчит тэнгэрийн хүү хүчирхэг гарди хааны аймшигт сүр хүчин, хүн төрөлт бүрийг хөлийн уландаа гишгэж, дээд тэнгэр, дорд лусын хаад энэ бүгдийг эзлэн захирах заяатай билээ. Ийм их хааныг хуурч эрдэнийг мэхлэн аваад, амласан хүн хөрөнгийг хүргүүлээгүй ба хаан, хан хүүд тэнгэрийн аянга мэт аргалж болшгүй аюул хөмрөн ирснийг мэд!

	Зүүн түшмэл — (Аймшигт тэр элчээс айж) Хаан эзэн ч, хан хүү ч, энэ хэр өөр ордонд морилцгоож байна, бид хаан төрийн доод түшмэд билээ, их элч танай ирсэн учрыг хаанд очиж айлтгая, та түр хүлээн соёрхоно уу. 

	Элч — Болно, хүлээе. Бас миний хааны лүндэн дийлшгүй 4 тайлбарыг танай гүрний дотроос зөв тайлан чадвал энэ аюул танай улс гүрэнд тусахгүй өнгөрнө гэдгийг очиж хэл. 

	Зүүн түшмэл — Зарлигийн ёсоор бүгдийг айлтгая (гэж хаанд айлтгаар явна. Гэтэл Долоодой. Уранчимэг нар ирж)

	Долоодой — (Баяртайгаар) Хаан эзний зарлигаар дорд боол Долоодой, Уранчимэг нар ирлээ. 

	Баруун түшмэл — Та хоёр байзнаж бай, энэ хэр хаан эзэн чөлөөгүй байна (гэснээ Долоодойд), залуу хүү чи гэнэн болхи байна, хүн чоно хоёрын ялгалыг таньсангүй, чи энд сайн сайхан юм болно гэж ирэв үү?

	Долоодой — Надад муу юм болох юм уу?

	Баруун түшмэл — Ай чи (гэтэл хаан бараа бологчидтойгоо ирэв). 

	Xаан — (айж сандран, элчийн зүг) Их элчийн ирснийг мэдлээ. Танай хааны лүндэнг сонсъё. 

	Элч — Дахиж хэлье, тайлж чадахгүй бол хаан та ширээнээсээ шилжиж ширдгээсээ гулсаж, миний их эзний боол болно. 

	Xаан — Би хэрхэвч боол болохгүй. 

	Элч — Тэгвэл толгойгүй болно. Миний их хааны лүндэн нэг, энэ ертөнцийн хүнд гурван цагаан байдаг гэлээ, түүнийг тайл. 

	(Хаан толгой сэгсэрч ханхүү айн ширвээднэ, түшмэд мэдэхгүй гайхна)

	Зүүн түшмэл — Хүнд гэнэ ээ?

	(Элч дуугүй)

	Зүүн түшмэл — Өөх нэг цагаан. 

	Xаан — Хүний бие цагаан биш үү? 

	Ханхүү — Хүний хумс цагаан мөн үү?

	(Элч дуугүй)

	Долоодой — Эзэн хаан минь өршөө! Би үүнийг тайлбарлая. 

	Ханхүү — (Дуртай дургүй) Чадвал тэг. 

	Долоодой — Харийн хааны их элч ээ! Танай хааны дийлшгүй их тайлбарыг би тайлъя, гэвч юманд учир, сурд гичир байдаг, үүнийг тайлбарлахын учир юу вэ?

	Элч — (Гайхсанаа) Эрдэнийн үнэ, боол малуудыг өгөх хугацааг хэтрүүлсэн хаан ба ханхүүгээс ял асуух тайлбар. 

	Долоодой — Танай хаан, хаанаас ял асуусан биш, харин хааны улс гүрнийг хамтран залгия гэсэн бодлого байна. Тайлж чадвал энэ аюул тусахгүй гэсэн биз ээ. 

	Элч — Тийм ээ, харин тайлбарт оролцоод тайлж чадаагүй хүн бүр толгойгүй болох юм шүү. Та тайлж чадахгүй юм бол бас тийм болно. 

	Долоодой — Тийм ээ, би улс гүрнийхээ төлөө толгойгүй болно. 

	Элч — Тэгвэл миний хааны лүндэн дээрх 2 тайлбарыг тайл. 

	Долоодой — Хэлье, ертөнцийн хүнд гурван цагаан байдаг. 

	 

	Өсөх насанд шүд цагаан. 

	Өтлөх үед үс нь цагаан. 

	Үхсэн хойно яс нь цагаан

	 

	Элч — Чи тийм хэцүү юм бол дахиад хэл. Гурван цэмцгэр гэж байдаг, тэр юу вэ?

	Долоодой — Гурван цэмцгэр байдаг бол 

	 

	Үүлээ хөөсөн тэнгэр нэг цэмцгэр 

	Үсээ самнасан авгай нэг цэмцгэр 

	Үнсээ гаргасан тулга нэг цэмцгэр

	 

	Элч — Айхавтар хүү байна чи, дахиад хэл. Ертөнцөд гурван хоосон байдаг гэнэ, энэ юу вэ?

	Долоодой — Амархан байна, элч ээ!

	 

	Бархирч хашхирч байсан ч цуурай хоосон

	Барсайж арсайж байсан ч зэрэглээ хоосон 

	Барьж тавьж байсан ч зүүд хоосон. 

	 

	Элч — Сайн эр чи бүгдийг мэдэж байна. Дахиад хэл! Энэ ертөнц дээр гурван ширүүн байдаг энэ юу, вэ? Хэлээч. 

	Долоодой — Хэлье, би. 

	 

	Төрд тан шиг элч нэг ширүүн. 

	Төмөрт хуурай нэг ширүүн. 

	Төхөмд зараа нэг ширүүн. 

	 

	Элч — Орчлонд гайхуулах ухаантай сайн эр байна, чи бүгдийг зөв хариулж, үүгээрээ өөрийн хаан эзэн, улс гүрнээ аварлаа. (Хааны зүг)

	Ийм мэргэн боолтой эзэн та их заяатай ажээ. Миний ирсэн хэрэг үүгээр гүйцлээ. Та бүгд цөм энх амар жарган суугаарай! (хэмээн явахыг завдана. Долоодойд) Орчлонг гайхуулах ухаантай сайн эр байна чи, чамд хаан эзэн чинь эрх жаргалыг өршөөн соёрхож үүрд мөнх жаргатугай! (хэмээн явж одно). 

	Ханхүү — (Эцэгтээ) Аюултай амьтан Долоодой энэ мөн (гэснээ Долоодойд) чи үнэхээр их ачтай хүн билээ, чамайг энд авчирсны учир бол онц чухал зүйлийг зөвлөн ачийг чинь хариулъя гэж авчирсан юм аа, чи биднээс юу авах вэ?

	Xаан — Бид чамайг нэгэн чухал зүйлд зарна. Чи тэнд очиж хэргээ гүйцэтгэж дуусгаад хаан суу. 

	Долоодой — Их хаан соёрх, боол надад хаан төр ч хэрэггүй, ач хариулал гэж эд хөрөнгө ч хэрэггүй, харин надад ба манай нутаг хошуу бүгдийн дунд морин толгойн чинээ молор эрдэнээ нэгэн сарын хугацаагаар хайрлана уу. 

	Ханхүү — Болно, чи түүнийгээ аваарай. Одоо бид чамайг лусын хаанд очуулж заалдуулна. Лусын хаан жил бүр манай албат боолуудаас хоёр сайхан эр эм хүнийг нэхэж авдаг, энэ жил Уранчимэг та хоёрыг авна гэсэн. Тэгэхээр бид аргагүй өгөх болно. Чи тэнд очиж тэд нартай заалдан залхааж хашраа, тэгээд тэр газрын хаан суу. 

	Долоодой — (Ууртайгаар) Лус гэнэ ээ! Мэхэлж байна чи, гэвч хаа очих юм бэ?

	Ханхүү — Чи хөлгүй нуурын гүнд очно. 

	Долоодой — (Заналтайгаар) Чиний надад өгөх ач хариулал чинь энэ үү? (гэснээ, бусдаас хөндийрөн тайзны гол дунд ирж, уйтгартайгаар)

	Ийм ертөнцөд хүн болж төрсөн бид юутай заяагүй вэ. Хаан эзэд, язгууртан дээдэс энэ бүгд цөм ертөнцийг мэдэхгүй зовж үзээгүй, бидний нэгэн өдрийн өнгөрүүлэх хамгийн бага зовлонг бүх насаараа эдлэхгүй улс аа. Боолчуудын хүчээр тансаг сайхан, гоо ганган эрх жаргалыг олж аваад цаашаа улам шунаж өдий төдий харш, үзэсгэлэн сайхныг олж авахаар түмэн түмэн боолуудын амийг уул хад Шиг овоолоод хурамхийхийн дотор иддэг мангасууд (гэж ханхүүгийн зүг эргэж) Чи надад ач хариулахын оронд амрагт минь хурьцаж, аминд минь хүрэх гэж байна уу? Би чамаас өрсөнө (хэмээн үсрэн очтол). Ханхүү зугтан далд оров. Долоодойг хэн ч хориглож чадсангүй. Долоодой, хааныг багалзуурдан авч, хаан төрийн малгайг хэмхэртэл чулуудаад, хааныг хэд цохитол, хаан үхэтхийн унав. Гэтэл хааны баатрууд, хуягууд ирж, Долоодой, Уранчимэг нарыг ирт мэсээр түрэмгийлэн барьж авав. 

	 

	Хөшиг


ГУРАВДУГААР ҮЗЭГДЭЛ

	Нэгдүгээрийн тайз хэвээр бөгөөд олон хүмүүс Долоодой, Уранчимэг нарыг их шагналтайгаар буцаж ирнэ гэж цөм баяртай хүлээсэн ажээ. 

	 

	Бүх хүмүүсийн дуулах нь:

	Эрийн сайн эр 

	Идэр цогтой хүү 

	Энэ үедээ тодрох 

	Эрэлхэг баатар Долоодой 

	Сайхан өмөг сэтгэлтэй 

	Саруул тунгалаг ухаантай 

	Сар шиг гэгээн эр 

	Сүү шиг цагаан хүн.

	Сайн хүн Долоодойн 

	Сайн санааны чанар 

	Сайд ихэст танигдаж 

	Шагнал хайрыг хүлээж байна 

	Айл аймгийн бид нар 

	Ах дүү цөмөөрөө 

	Аваад ирэх эрдэнээр нь 

	Арвин жаргалыг олно. 

	 

	Нэгдүгээр эр — Долоодой, бидэндээ эрдэнэ авчирч өгнө. Бид бүгдээрээ тэр хоёрыгоо ирэхэд сайхан гэгч угтацгаая. 

	Хоёрдугаар хүн — Нээрэн тэгье, яаж угтах вэ. 

	Нэгдүгээр хүн — Харин яаж угтмаар юм бэ? 

	Гуравдугаар хүн — Тэр хоёр маань яасан их удна вэ. Одоо ирэх болсон баймаар юм аа. 

	Хоёрдугаар хүн — Арга байж уу, тэд чинь эрдэнээ авна, тэгээд бас энэ тэр юм болно. 

	Үлгэрч өвгөн — За даа, ямар хаад ноёдыг мэдэхгүй биш, тэд юугаараа л биднийг гийгүүлнэ гэж, та нар дэмий юманд баярлацгааж байх юм. 

	Нэгдүгээр хүн — Яагаад дэмий юм гэж, Долоодой чинь эрдэнэ олж өгсөн хүн шүү дээ. 

	Үлгэрч өвгөн — Би л өдий их насалж үсээ цайтлаа ер ард бидэнд сайн сайхан юм гэж байхыг нь хараагүй л юм даа. 

	Нэгдүгээр эмэгтэй — Тийм биш, тийм биш, өвгөн гуай, баяртай байх хэрэгтэй. Долоодой бидэнд заавал эрдэнэ авчирч өгнө, тэгээд бид бүгдээр баян элбэг болно. Долоодойгоо иртэл зүгээр суугаад яах вэ. Та нэг сонин үлгэр ярь. 

	Бусад нь — Тэг тэг (хэмээн бүгдээр гуйна). 

	Өвгөн — За байз уу, юугаа та нарт хэлье дээ! (Бодсоноо эрт цагийн хөгжим барьж) Би та нарт баатрын магтаалыг дуулж өгье. (хэмээн дуулах нь)

	 

	ЭРТ БА УРЬД НЭГ ЦАГТ

	Ядуу зарцын хүү байж 

	Ямбатан дээдсийн боол биш 

	Баян ноёнд бялдуучгүй 

	Бяртай хүчтэнд зусаргүй

	 

	Үеийн олондоо нөхөрсөг 

	Үй түмэндээ тусархаг 

	Нас нь идэр чийрэг 

	Бие нь өндөр сүрлэг

	 

	Өргөн цээжээ бүрхсэн 

	Өтгөн хар сахалтай тэр 

	Өсгий хормойгоо цохисон 

	Урт сайхан гэзэгтэй тэр

	 

	Хорвоогийн сайхныг булаасан 

	Хорин настай эхнэртэй тэр 

	Холбоо зүрхийг нь догдлуулсан 

	Хоёр настай хүүтэй тэд. 

	 

	Далан бээрийн газарт 

	Татаж тавин харвадаг 

	Таван тохой урт 

	Даргай шар нумтай тэр

	 

	Мөс мөнгөн мөртэй 

	Болд мөнгөн иртэй 

	Гучин таван цунгийн 

	Болор хурц илдтэй тэр 

	 

	Давхих нь нисэх шиг 

	Алхах нь давхих шиг 

	Холыг ойрд товчилдог 

	Хөлөг бор морьтой тэр

	 

	Ийм сайхан эр 

	Ардын сайн баатар 

	Алдар нэр нь мандаж 

	Агуу заль нь бадраад 

	 

	Дээрээ дарлах ноёнгүй 

	Дэргэдээс хөнөөх дайсангүй 

	Тэгш тайван амьдралаар 

	Тэд тэгээд мөнх жаргав. 

	 

	(Гэтэл зүүн түшмэл, бас бус хуяг баатрууд ирэв)

	Зүүн түшмэл — Хаан эзний хүнд зарлигийг давж эзэн хаанд халдсан хилэнцэт боол Долоодойгоор одоо лусыг тахина, та нар тарж болохгүй. 

	(Ардууд айн цочиж шивэр авир хэлэлцэн байна. Гэтэл ханхүү шадар баатруудын хамт Долоодойг авчрав).

	Ханхүү — Бушуу наадахыгаа ёслуул. 

	Зүүн түшмэл — Ханхүү минь ээ! Энэ Долоодойг бусад хүнтэй адил санаж хүлэггүй хаяж болохгүй шүү 

	(Бараа бологчид хуягууд лусыг тахих хүнд өмсгөдөг хувцас хунар нум сумыг авчрав). 

	Ханхүү — Энэ бүгдийг ёсчилж өмсгөсний хэрэггүй, зүгээр нөмөргөөд зүүгээд болно. 

	Нэгдүгээр эр — Ядахдаа нум сумтай ч болоосой. 

	Хоёрдугаар хүн — Олигтойхон саваа ч байхгүй. 

	Гуравдугаар эр — (Зангидсан гараа гунигтай харах нь зэвсэг үгүйлсэн мэт) Тэгээд харсаар байгаад нөхрийгөө алуулах уу? 

	Хоёрдугаар эр — Үгүй, зодолдъё. 

	Гуравдугаар эр — Хангай биднээс модоо харамлахгүй шүү. (Энэ завсар Долоодойг бэлтгэн, хаяхад бэлхэн болгосон байна)

	Ханхүү — Яагаад одоо болтол удаагаад байна?

	Зүүн түшмэл — Танай зарлигийг хүлээж байна. 

	Долоодой — (Өчүүхэн ч айж цочсон царайгүй, хүлэг уяанаас тэмцэж хөдлөх ч үгүй зоригтой зогсож ханхүүг аймшигт нүдээрээ ширтэж байснаа) Би үхэхээс айхгүй, хар муу санаатны бахыг хангаж үхсэн биш, би хариугаа өрсөн авч чадсан (пауз) Харгис муухай хааны харанхуй мунхаг хүү чи эрх жаргал, эрдэнийн ширээ энэ бүгдийг үүрд эзэлнэ гэж бодно уу. Цагт хэмжээ, заяанд хугацаа гэж байдаг. Хар муу санасны чинь үр нь боловсорч харин түүний төлөөсийг амтлах цаг чамд ирнэ. 

	Ханхүү — (уурлаж) Тонилго, наадахыгаа

	Нэгдүгээр эмэгтэй — Энэ хоёрыг салгахын оронд намайг хая, хаан минь. 

	Ханхүү — Үхэлд дурладаг тэнэг эм зайл (гэж зодно)

	(Тонилгох лам Долоодойг адислан эхэлнэ)

	Лам — Лусын хааны омгийг номхотгох их хэрэгт олноос онцолж чамайг сонгож байхад чи эзэн хаандаа тэрсэлж бурхны өмнө нүглийг үйлдсэн, гэвч чиний байгуулсан гавьяаны чинь ихэд нүглийг чинь даатгаж олон амьтны тусын тулд ухаантай хүү чамайг илгээлээ. Бурхны ивээлээр чи олондоо тус болж чадна. Чиний мэргэн хурц ухаан чинь тэдний хэлтэй тэнцэнэ. Чиний идэр залуу шандас чийрэг биеийг тэдний мянган сум нь цөмлөхгүй, хянгар илд нь даахгүй (хэмээн цагаан хадаг уяж) Чиний явах зам чинь бат цагаан хадгийн адил цав цагаан болтугай! (шар хадгийг уяж) Бүтээх их үйл чинь шар хадгийн адил бурхны таалалтай нийлтүгэй! (хэмээн лам гараа дээш өргөв. Хуягууд Долоодойг бэлтгэж эхлэв). 

	Нэгдүгээр эр — Хөдлөх цаг болжээ. Та нар цөм шийдэмтэй болсон харагдана. 

	(Эрчүүд нэгэн ээрэг дайрч, цохилон ирэв. Гэтэл ламын гар бууж Долоодойг усанд хаяв)

	Ханхүү — Тэрсэлсэн боолуудыг бүгдийг цавчиж ал! 

	(Хааны баатрууд, хуягууд байлдаж эрчүүдийг алав. Бусад эмэгтэйчүүд ба хөгшдийг цохилон зодон хөөн тараав.)

	Ханхүү — (Алагдсан хүмүүсийг харж) Самуун боолын шударга нөхөд нь тэр оронд очиж нөхөртөө үйлчлэг. Усанд хая! 

	(Хуягууд хаяв. Ханхүүг буцахад тэдний баатрууд, хуягууд дагалдан одохдоо бүдүүлэг муухай дуугаа бархирч хашхиран дуулсаар далд оров.)

	 

	Үг нь:

	Хаан төрийн баатрууд 

	Халхавч бамбай хуягууд 

	Хавтай сайн эрчүүд 

	Ханын нүднээс олон 

	Дайныг дарсан баатар 

	Дархан цолтой бид нар. 

	Өндөр их хааны

	Үнэнч шударга хуягууд 

	Өлөн чонын зоригтой 

	Өлөгчин барсын хүчтэй 

	Дайснаа дарсан баатар 

	Дархан цолтой бид нар. 

	 

	(Хааныхан далд оров. Тайзан дээр хэн ч үгүй. 

	Гэтэл Баавгай Долоодойг аван гарч ирэв)

	Баавгай — Чи тэр нэгэн өдөр намайг зовлонгоос бүрмөсөн гэтэлгэж надад тус болж билээ. Одоо би түүн шиг чинь чамд ач хариулна, чи энд байсны хэрэггүй, байж ч чадахгүй, чамайг амьд мэнд байна гэж хааныхан мэдвэл миний чамайг аварсан тус болохгүй, чи үхнэ. Би чамд нэгэн зам зааж өгье. Чи тийшээ яв, амьдрах сэхэхээ өөрөө мэд!

	Долоодой — Би хаачих вэ? Уранчимэгийгээ яах вэ! Үгүйдээ амьд мэнд байгаагаа мэдэгдэх сэн. 

	Баавгай — Уранчимэгийн төлөө зовох юмгүй. Уранчимэгийг хааныхан хэрхэвч үхүүлэхгүй, түүнийг аргалж байгаад өөрийн болгож авахыг оролдоно. Явах замыг би чамд зааж өгье. Чи эндээс алс хол газарт яв, тэгвэл хүн амьтан явшгүй харанхуй хар шугуй, хөл гишгэх зайгүй шигүү мод дайралдана Түүний дотор нарны гэрэл тусахгүй харанхуй, хээрийн салхи нэвтрэхгүй бүгчим, чи түүнийг туулах хэрэгтэй түүний цаана дөрвөн мөчтөн авиршгүй, далавчит шувуун хүршгүй тэнгэрт тулам эгц элгэн улаан хад бий. Тэр замын түмэн хэцүү, мянган бэрхийг туулж чадан, түүний цаана зовлонд тохиолдсон нэгэн гүрэн бий. Тэр гүрэн олон жилийн турш өдий төдий хаадыг суулгаад тогтоохгүй тэгээд хаан суулгасаар байж хамаг эр хүнээ барсан тийм гүрэн чамайг очихтой зэрэг хаан суулгана гэх вий. 

	Долоодой — Тэгээд яах вэ?

	Баавгай — Чи зөвшөөр, хаан суу. Тэгээд ордны төв дунд хас цагаан чулуун өр бий. Түүнийг ховхолж хая! Гэрийн чинээн харанхуй нүх харагдана. Тэр нүх рүү түмэн тогоо тос, түмэн тогоо ус буцалгуулан цутга. Түүний дотроос аюулт мангасын сүнс нь хорт могойнууд байдаг, тэгэхэд чинь нэг лам "байг болохгүй" гэж хориглоно, эцэст нь чамайг алах гэнэ. Түүнийг барьж аваад ална гэж айлга, тэр амиа гуйж оронд нь өдий төдий юм өгнө гэх вий, чи битгий ав, ална гээ! Эцэст нь лам ухилж мөргөөд амиа гуйж үүрд чиний номхон боол болъё гэнэ, тэгэхэд нь чи хэл! Идэр 25 настай эрхий мэргэн баатрын сэлэм байдаг газрыг зааж аль гээ! Тэр лам айхдаа хэлж өгнө. Тэгээд түүнийг алаарай. Тэр лам шуламстай хуйвалдаж гайхамшигт баатрыг хорлоод түүний хэрэглэлийг авч байдаг ба хаан суусан эр хүн бүрийг шуламсын оронд тэр илгээж байдаг юм. Тэгээд чи бас хэцүү замаар хол явна, яв явсаар тэнд очиж аюулт шуламсаас хүн амьтны энэрэнгүй өршөөлт баатар нь байсан эрт урьд цагийн идэр 25 настай эрхий мэргэн баатрын шидтэй илдийг булаан авчир, тэр илдийг гартаа барьсан хүн, ганцаар мянгыг эсэргүүцэж чадах чадлыг олно. Явах зам чинь хэцүү, бүтээх үйлс чинь хүнд, чи ядарна, зүдэрнэ гэвч өлссөн цагтаа үүнийг долоо! цангасан цагтаа үүнийг хүлх!

	Долоодой (Босон харайж бодолтойгоор) — Эрхий мэргэн баатар (пауз) би түүний илдийг заавал олж авчирна. 

	Баавгай — Тэнд очихын өмнөх гурван хоногт үүнийг нэг нэгээр нь ид, тэгэхэд чинь ядарч зүдэрсэн бие шинэ сэлбэг хүч олж шуламстай байлдаж чадна. Яв чи! Бид нэгэн цагт магнай тэнийх баяртай учирна. 

	Долоодой — Явъя, би заавал бүтээж ирнэ. (хэмээн нэгэн сум сугалан авч хуруун дахь бөгжөө авч, зүүгээд) Май, Уранчимэг минь ээ! Чи миний сум бөгж хоёрыг олж аваад намайгаа амьд мэнд байна гэж мэдээрэй. (хэмээн ханхүүгийн явсан тийш ордны зүг харвах гэтэл)

	 

	Xөшиг


ДӨРӨВДҮГЭЭР ҮЗЭГДЭЛ

	Шуламсын ордны гадаад тал харагдана. Энд тэндээ дөрвөн хаалгатай ажээ. Алсад байгалийн ганц ч ургамалгүй балар хар оронд хад чулуугаар бүрхэгдсэн байна. Сүүлтэй хад нь ширвээд авмаар ч шиг, араатан хад нь залгиад идмээр ч шиг, аймшигт муухай орон ажээ. 

	Хөшиг нээхэд зүдэрч ядарсан олон хүн авдрын чинээ цагаан чулуунуудыг хялгасан хөрөөгөөр хөрөөдөж тэдэнд өчүүхэн ч амрах сөхөөг үл өгнө. Шуламсын зарц нар цохилон зодон байж өөрсдөө зэрлэг хөдөлгөөнтэй ганц баясгалантай байцгаана. Гэтэл шуламс гарч ирэн ууртайгаар тэдгээр зовлонт хүмүүсийг зарц нартайгаа хамтран учир начиргүй жанчин зодож зарим нэгийг нь үзэж харшгүй муухайгаар тарчилган зовоож байсаар бүгдийг хөөн явуулж ганцаар болсон хойно... 

	 

	Шуламс — Муу зөн, муухай совин татаж байна, юу болох нь энэ вэ? (Ийш, тийшээ гүйн одож, гурван хаалгыг нээн үзэв. Дөрөвдүгээр хаалгыг нээж нэгэн хатагтайг гарган ирж) Чамайг нэхэж хүн ирсэн байх, хэн гэгч ирэх ёстой вэ? Хэл!

	Хатагтай — Намайг гэж хэн ч ирэхгүй, харин бид бүгдийг аврах ардын сайн баатар, чамаас бидний өсийг авах гэж ирсэн биз. 

	Шуламс — Чи, чи... чамайг (хэмээн муужиртал түлхэн унагааж далд оров. Гэтэл Долоодой гарч ирэв. Хол бэрх замд ядарч, зүдэрсэн ба ноорч, салбарсан хувцастай харагдана.)

	Хатагтай — (Сулхан дуугаар) Нүдэндээ галтай, нүүрэндээ цогтой хүү чи, юу эрж яваа хүү вэ?

	Долоодой — Би эрхий мэргэн баатрын илдийг авч, шуламсыг алах гэж явна. Та юу гэж энд байгаа хүн бэ?

	Хатагтай — Би Эрхий мэргэн баатрын хатан байсан юм аа. Махчин шуламс, мэхчин Лам хоёр хуйвалдаж Эрхий мэргэн баатрыг минь хорлоод түүний харьяат улсыг энэ зовлонт оронд махчин лам мэхлэн явуулж байдаг юм аа. Залуу хүү чиний хэрэг бүтэхгүй, чи шуламсыг дийлэхгүй. 

	Долоодой — Эгч ээ! Та эрийн зоригийг хугалах ийм үгийг юунд хэлнэ вэ, би үхсэн ч тэр, сэхсэн ч тэр шуламстай байлдах ёстой. Би түүнийг яавал дийлэх вэ?

	Хатагтай — Би мэдсэн бүгдээ чамд хэлж өгье, (зааж) Харна уу, энэ дөрвөн хаалга байна. Энэ нэгийг нь онгойлго, тэгэхэд чинь галзуу арслан барс хоёр ноцолдож байна, түүнийг алж чад! Тэгээд түүний дотроос зандан алх бий, түүнийг ав! Дараа нь үүнийг онгойлго хялгас хяргах хурц хоёр илд, сэнс шиг эргэлдэж байдаг, тэр хаалганы оньсыг зандан алхаар гурав цохь. Тэгэхэд тэр илдийн эргэлдэх зогсоно. Түүгээр ор, цаана нь бүхэл хүнийг залгидаг идэмхий хар буур, Эрхий мэргэн баатрын сэлмийг хадгалсан хаалганы түлхүүрийг даран хэвтэж байдаг, түүнийг алаад түлхүүрийг нь ав! Тэгээд энэ хаалгыг онгойлго, түүний дотор Эрхий мэргэн баатрын бүрэн хувцас бий. Түүнийг чи авч өмсөөд илдийг авбал шуламстай сая тэмцэж чадна.

	Долоодой — Эгч минь ээ! Энэ бүгдийг би гүйцэтгэе, энэ хоёр хаалгыг яаж онгойлгох вэ?

	Хатагтай — Ай, үүнийг онгойлгох түмэн бэрх, үүний түлхүүрийг шуламс өөрөө амь шигээ хадгалж явдаг юм. Гэвч тэр ирээд унтах цаг нь болсон, би тэр түлхүүрийг аргалж байж авч өгөхийг бодъё, тэгээд хоёул үхэх сэхэх хоёрыгоо үзье. 

	Долоодой — Эгч минь ээ! Тэгж үз, би үхсэн ч та нарынхаа төлөө үхье. (Гэтэл)

	Хатагтай — Шуламс ирж явна, харна уу чи, тэр үхрийн чинээ бул хар чулуунууд үсэрч байхыг, тэр ууртай нь тэр, зайл чи, энд нуугд. (Долоодой далд оров. Хатагтай мөн өөрийн хаалгаар оров.)

	Шуламс — (ирж хатагтайн хаалгыг онгойлгон харж) Та нар, та нарыг цөмийг чинь хядна, хэн энд ирсэн бэ? (гэснээ) Миний, ирэх гурван үйлийг нээж мэддэг мэргэн шар төлгийг авчир!

	(Хатагтай авчирч өгнө)

	Шуламс — (мэргэлснээ) Ордны дотор аминд хүрэх цох хорхой байна гэж бууж байна (хэмээн энд тэнд гүйн явж эрэх ба хаалгануудыг нээн үзэв. Энэ завсар хатагтай гүйн очиж төлөг дээр нь зүүн хөлөөрөө гишгэв). 

	Шуламс — (дахин мэргэлснээ) Зуун уулын цаана байна гэж бууж байна. Энэ муу ёрын худалч юу ч мэдэхээ байж. (хэмээн газар таягдаж хаяад, өөрийн оронд оров. Гэтэл шуламсын нэгэн зарц ирж зогтусан хараад)... Сэжигтэй амьтны мөр байна, бас хатагтайтай уулзжээ. (хэмээн шуламсын хаалгыг татав, түгжээтэй аж, гүйж газар шиншлэн явсаар Долоодойн нуугдсан газар оров. Долоодой: Босон харайж ноцолдов. Долоодой, түүнтэй байлдаж цавчилдан арай гэж алж дуустал...)

	Хатагтай — (Гүйн ирж) Ашгүй чи үүнийг дарав уу, энэ бас их хэрэг. Май түлхүүрийг ав, одоо шуламс унтсан, түүний сэтгэл тавгүй байгаа, мөд сэрнэ шүү, бушуухан амжиж үз. (Долоодой гүйн одож нэгдүгээр хаалгыг нээв. Галзуу арслан барс хоёрын толгой цухалзаж ирэв. Долоодой байлдан тэмцэв. Дийлдэшгүй хүчирхэг ажээ. Хатан, нум сум барьж ирэн хоёул байлдав. Арай гэж дийлэн зандан алхыг авчран баруун хаалгыг онгойлгов. Аймшигт хоёр илд эргэлдэн байв. Оньсыг цохимогц зогсов. Долоодой орж, түдэлгүй түлхүүрийг авчран төв хаалгыг дөнгөж нээтэл шуламс гарч ирэв. Долоодой Эрхий мэргэний илдийг авч чадалгүй байлдан эхлэв. Эцэст барилцан авалцаж дээр нь гарч дор нь орж байлаа. Гэтэл хатагтай гүйн ирж, Долоодойд тусалж, Долоодой шуламсыг дороо хийгээд, хутгаа сугалан шаатал даасангүй, гэтэл...) 

	Хатагтай — (Эрхий мэргэн баатрын илдийг авчирч өгөн) үүнийг ганцхан энэ илд л дийлнэ, май. 

	Шуламс — Хүний хүн хүрэн бөөртэй, харийн хүн хар санаатай, би чамайг сайхан санаж тэжээсний хариу энэ үү (Долоодой, илдийг авч алах гэтэл)

	Шуламс — Ай баатар минь, чи миний албат боол, өв хөрөнгө, ордон харш энэ бүгдийг цөмийг ав! Ганцхан алтан амийг минь өршөө!

	Долоодой — Хартан дайсанд сэжиггүй явж хаширлаа би, өшөөтөн дайсанд өршөөл бүү үзүүл гэж өвгөдийн минь гэрээс билээ. Чи хийсэн ялынхаа хүндэд, хөнөөсөн аюулынхаа ихэд үхэх ёстой! (хэмээн алах гэтэл шуламсын хэд хэдэн зарц гүйн ирэв. Долоодой шуламсыг алж дуусаад бүрэн зэвсэглэсэн тэдгээр зарцтай байлдан тэмцэж эрхий мэргэн баатрын илдээр хялбархан дийлж байгаа авч тэд нь бас ч хүчирхэг ажээ. Гэтэл шуламс дахин амьдарч салгалан босов. Нэгэн үе аймтигт тулалдаан болж Долоодой байлдан байлдсаар бүгдийг сөнөөтөл... 

	Хатагтай дээрх зовж зүдэрсэн олон хүнийг авчрав. Тэдгээрийн дотроос цэл буурал болсон өвгөн урагшаа гарч амьтны орчлонгийн жаргалыг хаасан хүн иддэг шуламсыг ялж дийлсэн мэргэн баатрын орноос энэ зовлонт оронд хамгийн түрүүн ирж тамлагдсан хүн билээ. Тэгээд зовлонгийн ихийг үзсэнээрээ, өндөр насыг насалснаараа энэ бүгддээ хүндтэй болжээ. Бид одоо хаачих вэ? Чамайгаа дагаж амьдаръя. Чиний боол болж сөгдье. 

	Долоодой — Та нар хэний ч боол болж сөхрөхгүй, бид цөм нэгэн гэрийн ах дүү нар мөн. Миний оронд очиж дураараа амьдарч, эрхээрээ жарга! Миний тэр үзэсгэлэнт оронд харанхуй мунхаг эзний талхилт, харийн хэрцгий хааны халдлага хэлмэж байгаа. Миний сэтгэл зүрхний амраг ч болов, харгис хааны ширүүн гарт зовж байгаа. Гэвч би тэнд очиж орноо ариутгаж авна. Та нар миний хойноос очиж бидэнтэй хамт жаргаарай (гээд хатагтайд) Ачлалт эгч ээ! та бид хоёр үхлийн хэцүү цагт хамтран явж сайн цагийн жолоог атгасан. Одоо бид хоёр, ижил чацуу эгч дүү болж шинэ ертөнцөд нэгэн гэрт жарган амьдарна. (Бусад хүмүүс тийш) Дүү нар аа! Та нар шуламсын эд хөрөнгө, хамаг юмыг хувааж авцгаа, тэгээд миний оронд очоорой. Энэ муухай оронд дахиад дайсан битгий үүрлэг. Нурааж хаяя. 

	 

	Бүгдээрээ шуламсын ордыг хэмхчин эхэлтэл. 

	 

	Хөшиг


ТАВДУГААР ҮЗЭГДЭЛ

	Хааны ордон хэвээр бөгөөд Уранчимэг, хүнд талхилтад царай зүс алдан зөвхөн танигдах төдий дүрс үлджээ. Түүний хоёр гарыг хүлж өндрөөс дүүжилсэн харагдана. 

	Хөшиг нээхэд

	Ханхүү — (Уранчимэгийг аргадаж) Би чамаас дахиад бөгжний учрыг асуухыг байя, тэр ч яах вэ чиний л юм байсан юм биз ээ. Чи тэнгэрээс заяатай хаан хүнийг гомдоож энэ ба хойд насаа бузарлаж байна шүү, чи надад ганцхан зөв үг хэлбэл Чамд энэ насанд чинь хэзээ ч олдохгүй жаргал ирэх байна. Чи сайн бод, нэгэнт үхэж үрэгдсэн хүний төлөө энэлэн шаналан зовж бие сэтгэлээ зовоосны хэрэг байна уу, үгүй юу?

	(Уранчимэг дуугүй, ганцхан заналтайгаар ширтэнэ)

	Ханхүү — Долоодойн хойноос хэчнээн санавч, ухилавч чи дахиад түүнийг амьдруулж чадахгүй, сэтгэлийн чинь зовлон, нулимсны чинь гарз, түүнийг мартах хэрэгтэй. Чи миний хатан болоод аль сайн сайхныг өмсөж эдлээд аль амттай хүсэлтэйг идэж уугаад хэдхэн хонохтой зэрэг чи цөмийг мартаж орхино. 

	(Уранчимэг, ханхүүг нулимна)

	Ханхүү — Чиний нулимс намайг бузарлахгүй, би бол чамайг аминаасаа илүү хайрлана, чи тэгэхэд түүнийг минь ойшоож намайг ганц удаа зөв харахгүй сэтгэлийн хүнд зовлон, уйтгар гунигт унагааж байна. Миний эдэлж байгаа зовлон бол чинийхээс дутуугүй, тэгээд хамаг аргаа барж зүдрээд, гомдохдоо чамд ингэж байна. Чи минь наддаа ганцхан үг хэлээд өгөөч ээ. 

	Уранчимэг — Би чамд ганцхан үг хэлье, чи намайг амьд байсан цагт дахиад миний амнаас нэг ч үг сонсохгүй, чи үнэхээр намайг хайрлаж байгаа бол одоохон алаад аль. 

	Ханхүү (уурлаж) — Би чамайг алж хүслийг чинь хангах уу, үгүй, харин чамайг боолын боол, босгоны шороо болгож зовлонгийн хүндийг үүрүүлж хамгийн муухайгаар тарчлааж ална. Ер нь ч ингэж үхэх заяатай хүн (гэтэл)

	Зүүн түшмэл — (Гүйн ирж) Хаан эзэн минь ээ! Яах билээ, харийн хүн баавгай дагуулсан айхавтар баатар ордны дэргэд ирээд оруулахгүй гэсэн сахиул хуягуудыг алж байна. 

	Ханхүү — (айн цочиж) Хуягуудыг алж байна гэнэ ээ (Пауз). Баатруудыг явуул, тануус бүгдээрээ явж түүнийг дарж ир (Баатрууд гүйн одов). 

	Зүүн түшмэл — Эрдэнийн үнийг дахин нэхэж байгаа байлгүй. Долоодойг хэрэггүй, үгүй хийжээ. 

	Баруун түшмэл — Ай одоо чамд хэрэгтэй санагдав уу, алтыг аваад авдрыг хаях гэж, амь нас, улс гүрнээ авруулаад, эцэст нь алсан бил үү, та нар. 

	Ханхүү — (Уранчимэгийг зааж) Үүнийг бушуухан зайлуулж, харийн баатрын нүдэнд үзэгдэхгүй газар аваач (Уранчимэгийг зайлуулав. Энэ үе хааныхан бүгдээр бүрэлдэн ирэв). 

	Хаан — Хаанаас хэн гэгч ирэх нь энэ вэ? Гарч хар, юу болж байна. 

	Зүүн түшмэл — (Хаалгаар гармагц буцан ирж) Дарагдаж байна манайхан, тэр ирж явна наашаа. (Хааныхан ордны хаалгаа батлан бэхлэв. Түгжсэн хаалга донслон хөдөлж дийлэгдэхгүй байсаар хэмхрэн онгойж баавгай Долоодой хоёр орж ирэв).

	Хаан — (Чичирсэн хоолойгоор) Чи хэн гэгч вэ? Яагаад эзэн хааны бэхэлсэн хаалгыг хэмхлэв. 

	Долоодой — Та намайг танихгүй байна уу?

	Ханхүү — Чи Долоодой биш үү?

	Долоодой — Гайхах хэрэггүй, би лусын хаанд бараалхаад ирлээ. Лусын хаанаас, хаан эзэн, хан хүү та бүхнийг урьж байна. Тэгээд бид хоёрыг элчээр илгээсэн юм, тийшээ морилон айлд. 

	(Баавгай “Тийм ээ, бид хоёр ирсэн юм” гэсэн мэт хүрхэрнэ)

	Ханхүү — Худал хэлж байна чи, бид яасан ч тийшээ очихгүй. 

	Долоодой — Та нарыг яасан ч тийш нь явуулна (гэснээ баавгайд) Лусын хааны эрхэм элч ээ! Эднийг лусын оронд илгээ (гэж хаан ба хан хүү, зүүн түшмэл, тонилгогч лам нарыг заана). 

	Лам — Бурхны өршөөл тийм цаглашгүй. Миний залбирсны хүчээр чи лусын хаанд таалагджээ, намайг үлдээ, баатар минь, би төрийн чинь их лам болъё. 

	Долоодой — Ачит багшийн авралаар би золтой л замаг болоогүй юм. Та нарыг лусын хаанаас урьсан тул эрхбиш морилон айлд. Тэндээс ирээд миний багш болж их лам болоорой! (хэмээн баавгайд дохио өгөв. Ханхүү тэмцэн байлдсан боловч, төд Долоодойд дийлэгдэв. Зүүн түшмэлд хөдлөх завдал үл өгөн, баавгай хүчирхэг гараараа барьжээ. Хаан хутга сугалан барьж Долоодойг хутгалъя гэж очсон нь Долоодойн гарын санамсаргүй ширвэлтэд дайралдаж өөрийн хутганд сүлбэгдэн ичгүүргүй үхлээр үхэв). 

	Долоодой — (хан хүүгээс) Чи Уранчимэгийг минь яасан бэ?

	Баруун түшмэл — Уранчимэгийг чинь энд нуусан, би зааж өгье! Ганцхан намайг өршөө. 

	Долоодой — Гэмгүй таныг юунд би хөнөөх вэ. Та дуртай газраа эрхээрээ амьдраарай. 

	Ханхүү — Уранчимэгийг чинь гаргаж өгье, амийг минь өршөө!

	Долоодой — (Баавгайд) Эднийг аваачаад, жил бүр хоёр хүн залгидаг айхавтар лусын аманд нэгмөсөн хий. Тэгээд хахаж үхэг. Дахиад бидний дотроос нэг ч хүнийг идэхгүй. (Баавгай тэднийг чирэн авчрав. Долоодой гүйн одож ухаан алдсан Уранчимэгийг тэврэн авчрав. Удалгүй Уранчимэг сэргэж байна. Гэтэл, чухам болж байгаа явдал, зүүд алин болохыг ялгаж мэдэхгүй байгаа мэт.) 

	Долоодой — Ай чи минь ашгүй амьд байна уу?

	Уранчимэг — Чамайгаа амьд мэнд гэж мэдээд амиа тэвчихийг азналаа би, нэгэн цагт ингэж уулзахыг горилсон минь ёсоор болжээ. (Гэтэл хааны, ордны хаалга бүрээр 3—4 дүгээр үзэгдлүүдэд байсан ардууд орж ирэв). 

	Зарим нь — Долоодой... Долоодой... (гэлцэнэ)

	Нэгдүгээр эмэгтэй — Та хоёр минь сайн байцгаана уу? (гээд Долоодой, Уранчимэг нарыг тэврэн авна. Бусад хүмүүс Долоодой, Уранчимэг нарт амар мэндийн баяр хүргэсэн халуун дотно үгээр зүг бүрээс баярлан мэндэлнэ.) 

	Долоодой — (тэдгээр хүмүүсийн дуу чимээг арай гэж намдаан) Ай ах дүү амраг садан нөхөд минь ээ! Хүн гэдэг амьтан ертөнцөд өнгөрүүлэх хоног бүрдээ амьдралыг сурч хүмүүждэг ажээ. Хүний явдалд тохиолдох мянга түмэн учралууд түүнд мартагдахгүй сайхан сургаал болон өгч, хүнийг хүдэр чийрэг болгодог байна. Би тэр нэгэн үед гэнэн балчир байжээ. Ханхүүгийн аминд оръё гэж үнэн санаанаасаа бодсон нь харин эцэстээ ямар болж хувирав. Бид одоо чухам хэнд тус болж явбал сайн, хэнд ус хийж явбал сайныг мэддэг боллоо. 

	Одоо гэгээн наранд өдөр бүр цэнгэж цагаан сүүгээ далай мэт мэлтэлзүүлээд, ногоон бэлчээрт таван хошуу малаа, тариа шиг үржүүлж дураараа жаргая. Бидний дээр дарлах ноёнгүй, гэвч дэргэдээс хөнөөх дайсан хэзээд бий, үүнийг бүү март! Одоо амьдралаа зохиож жаргалаа хийе (хэмээн алиа хөөрхөн ааш гаргаж) Дуулцгаая! Наргицгаая! 

	(Тоглогчдын дундаас үлгэрч өвгөн хөгжмөө барьж урагшаа гараад). 

	Дайснаа дарж дархан цолыг олоод энэ бидний үеийн Эрхий мэргэн баатар болсон Долоодой хүү чамдаа эрт урьд цагийн эрэлхэг нэгэн баатрын галт зоригоо хөгжөөх гайхамшигт аялгууг барья. (хэмээн хөгжимдөхөд, уянгат сайхан эгшиг сонсогдож, бүхний зүрхийг хөдөлгөнө. Долоодой түрүүлэн бүжиглэж гарав. Бүжгийн, дундуур баавгай давхин ирж хамтран бүжиглэсээр Уранчимэг, Долоодой, баавгай, Эрхий мэргэний хатагтай, үлгэрч өвгөн эд нар тайзны тулах нуруунд ирмэгц бүжиг төгсөв)

	Баавгай — (Бүдүүн сайхан дуугаараа... 

	...ингээд, 

	 

	Хутгаа тавилгүй мах идэж 

	Хундага тавилгүй архи ууж

	 

	Жаран алд зэлээ шаагаад 

	Жараахай болсон унагаа уялж

	 

	Наян жилийн найр хийж 

	Жаран жилийн жаргал хийгээд 

	 

	Амар сайханд жаргажээ 

	(хэмээн бүгдээр ёсолтол бүх тоглогчид нийтээр дуулах нь)

	 

	Уран сайхны тайз

	Уламжлан хэлэх үлгэрээ 

	Төгслөө, төгслөө, төгслөө. 

	Сайхан энх орондоо

	Саруул гэгээн амьдралаараа 

	Жаргацгаая, жаргацгаая, жаргацгаая. 

	Идэр залуу эрчүүд ээ

	Эелдэг сайхан хүүхдүүд ээ 

	Баяртай, баяртай, баяртай. 

	 

	Төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

